
Azərbaycan Respublikası Daxili İşlər Nazirliyinin Daxili Qoşunlarının HƏRBİ VƏTƏNPƏRVƏRLİK qəzeti

“Azərbaycan” qəzetinin müxbiri
Rəşad Cəfərlinin müəllifi olduğu “Dün-
yanın qəbul etdiyi Zəfər yeni reallıqlar
yaratdı” başlıqlı məqalənin ictimai ak-
tuallığını nəzərə alaraq, ixtisarla oxucu-
larımıza təqdim edirik.

Bu, beynəlxalq ictimaiyyət 
tərəfindən də tam dəstəklənir

Azərbaycanın beynəlxalq birlik tərəfin-
dən tanınan tarixi ərazilərinin 30 ilə yaxın
müddətdə işğal altında qalması çağdaş
dövrümüzün ən böyük ədalətsizliklərindən
biri idi. 

Torpaqlarımızın təxminən 20 faizi Er-
mənistan tərəfindən zəbt edilmişdi, bir
milyondan çox azərbaycanlı öz dədə-baba
yurdundan didərgin salınmış, qaçqın-köç-
kün həyatı yaşamaq məcburiyyətində qo-
yulmuşdu. Bütün bunlar sivil dünyanın gö-
zü qarşısında baş versə də, dövlətlərin əra-
zi bütövlüyünün pozulmasının yolverilməz-
liyi ilə bağlı beynəlxalq konvensiyalar ko-
bud şəkildə tapdalansa da, həmin sənəd-
ləri qəbul edən təşkilatlar susqunluq, la-
qeydlik, biganəlik nümayiş etdirirdilər, iş-
ğalçını öz adı ilə çağırmaqdan uzaq
olurdular.

İlham Əliyev vasitəçilərin 
istəmədiyi ədaləti bərpa etdi

Ermənistanın işğal siyasətinə göz yu-
mulması, ayrı-ayrı dövlətlər və təşkilatlar
səviyyəsində biganəlik, əslində, məqsəd-
yönlü xarakter daşıyırdı. Məqsəd zaman
ötdükcə Azərbaycanın işğalla barışdırılma-
sı, tarixi torpaqlarımızda erməni dövlətinin
yaradılması olubdur. Lakin bu illər ərzində
Prezident İlham Əliyev Azərbaycan torpaq-
larında ikinci erməni dövlətinin yaradılma-
yacağını və ərazilərimizin işğaldan azad
olunacağını daim bəyan edirdi. 2020-ci ilin
Vətən müharibəsində isə İlham Əliyev öz
vədini qətiyyətlə yerinə yetirdi, dövlət
başçısı, Ali Baş Komandan kimi tarixi
missiyasını layiqincə icra etdi.

Vətən müharibəsi günlərində Azərbay-
can beynəlxalq təzyiqlərlə üzləşdi. Erməni
təəssübünü çəkənlər, dünya erməniliyi res-
publikamıza qarşı əsassız şəkildə ittiham-
lar səsləndirdilər. Hətta Fransanın rəsmi si-
yasi dairələri bu ölkənin ATƏT-in Minsk

qrupunun həmsədri olduğunu da unutdular
və Ermənistanın işğalçı siyasətini açıq
şəkildə müdafiə etməyə qalxdılar. Mühari-
bə günlərində BMT səviyyəsində də Azər-
baycana qarşı təzyiqlərin edilməsinə cəhd
göstərildi. Lakin Prezident İlham Əliyevin
düşünülmüş və uğurlu diplomatiyası nə-
ticəsində bu təşkilatda ölkəmizin milli ma-
raqlarına zidd olan sənədin qəbul edilmə-
sinə imkan verilmədi. 

Beynəlxalq ictimaiyyət Azərbaycanın
haqlı mövqeyinə şahidlik etdi

Vətən müharibəsi tamamilə yeni reallıq-
lar yaratdı. Bu reallıqlar Azərbaycanın bey-
nəlxalq səviyyədə təsdiq olunmuş hüquq-
larını bərpa etməsi, torpaqlarımızın işğal-
dan azad olunması, Ermənistanın işğal si-

yasətinə birdəfəlik son qoyulmasıdır.
Müharibənin başa çatmasından sonra

da Azərbaycanın haqlı qələbəsinə qarşı çı-
xanlar oldu. Yerli televiziyalara müsahibə-
sində Prezident İlham Əliyev bu barədə da-
nışaraq bildirdi ki, ATƏT-in Minsk qrupunun
həmsədrlərinin ilk bəyanatlarını yada sal-
saq, onların yeni reallıqlardan tamamilə
uzaq olduqlarını görərik. Fransa dövləti
müxtəlif siyasi təzyiqlərdən istifadəyə cəhd
göstərdi. 2020-ci il noyabrın 25-də Fransa
Senatında Dağlıq Qarabağdakı separatçı
rejimin tanınması ilə bağlı qətnamənin qə-
bulu da bu ölkənin Ermənistanın işğal siya-
sətinə dəstəyinin və Azərbaycana təzyiqi-
nin bir forması idi. Təbii ki, torpaqlarını dö-
yüş yolu ilə azad etmiş Azərbaycanla təz-
yiq və təsir dilində danışmaq faydasız və
yersizdir. Fransa Senatının qətnaməsinin

kağız üzərində qalması da bunu təsdiq
etdi.

Vətən müharibəsindən sonra da Azər-
baycan siyasi-diplomatik istiqamətdə fəal iş
apardı. Xarici diplomatik korpusun nüma-
yəndələrinin, respublikamıza gələn əcnəbi
qonaqların işğaldan azad olunmuş ərazi-
lərə səfərləri təşkil olundu. Döyüşlərin başa
çatmasından sonra dünya erməni vəhşili-
yinə, Ermənistanın işğal altında saxladığı
Azərbaycan torpaqlarında törətdiyi cinayət-
lərə şahidlik etdi. Bütün bunlar dövlətimizin
haqlı mövqeyini bir daha dünyaya çatdırdı.

Döyüşlərin başa çatmasından dərhal
sonra Qarabağ və Şərqi Zəngəzurda sürətli
bərpa işlərinə başlanıldı. Beynəlxalq icti-
maiyyət Azərbaycanın işğaldan azad etdiyi
torpaqlarını yenidən qurmaq əzmini gördü.
Möhtəşəm layihələrin həyata keçirilməsinə

başlanılması və qısa müddətdə onların
başa çatdırılması ilə dünya birliyi bir daha
Azərbaycanın 44 günlük müharibədə haqlı
tərəf olduğunu gördü.

İlham ƏLİYEV: “İndi biz öz haqq işimizə
qat-qat artıq dəstək görürük”

Qeyd edək ki, hələ 2020-ci ilin noya-
brında Rusiya Prezidenti Vladimir Putin bil-
dirmişdi ki, üçtərəfli razılaşmadan boyun
qaçırması Ermənistan üçün intihar olar. Bu
açıqlama müharibənin nəticələrinə dair
Rusiya dövlətinin obyektiv münasibəti idi.
2022-ci il ərzində keçirilən üçtərəfli Moskva
və Soçi danışıqları bir daha təsdiqlədi ki,
Rusiya İkinci Qarabağ müharibəsinin nəti-
cələrini tam qəbul edir.

Azərbaycanın qələbəsi Avropada da
qəbul olunur. Hələ ötən ilin iyul ayında öl-
kəmizə səfər edən Avropa İttifaqı Şurasının
Prezidenti Şarl Mişel nitqində Dağlıq Qa-
rabağ, status və s. bu kimi ifadələr işlət-
mədi, hətta Ermənistanla Azərbaycan ara-
sında bəzi məsələləri “mübahisə” adlandır-
madı. Ötən ilin dekabr ayında Prezident
İlham Əliyevin Brüsselə səfəri zamanı Av-
ropa İttifaqı tərəfindən obyektiv mövqe or-
taya qoyuldu. Bu, onu göstərir ki, Avropa İt-
tifaqı 44 günlük müharibədən sonra ya-
ranmış yeni reallığı başa düşür və regionla
bağlı siyasətində bu reallığı nəzərə alır.
“...Bu gün beynəlxalq təşkilatlar - BMT, Qo-
şulmama Hərəkatı, ATƏT, Avropa İttifaqı,
MDB bu reallıqları tamamilə qəbul ediblər.
Biz bunu həm formal mənada, həm də xalis
ünsiyyətdə görürük. Üstəlik, mən beynəl-
xalq strukturların çoxsaylı rəhbərləri və
dövlət başçıları ilə əlaqədə olarkən müşa-
hidə edirəm, indi biz öz haqq işimizə qat-
qat artıq dəstək görürük”, - deyə Prezident
İlham Əliyev bildirib. Ermənistanın qatı mü-
dafiəçisi olan Fransa da artıq reallıqları qə-
bul edib və anlayır ki, Azərbaycana təzyiq
etmək mümkün deyil.

Vətən müharibəsinin nəticəsində Azər-
baycanın yaratdığı yeni reallıqlar beynəl-
xalq ictimaiyyət tərəfindən tam qəbul olu-
nur. 44 günlük savaşda qazanılan Zəfərin
dünyada qəbul edilməsi həm də onu
göstərir ki, Azərbaycan öz milli mənafelərini
uğurla təmin edir.

Dünyanın qəbul etdiyi Zəfər yeni reallıqlar yaratdı

Yanvarın 18-də Daxili İşlər Nazirliyində
cinayətkarlığa qarşı mübarizə, ictimai qay-
danın qorunması və ictimai təhlükəsizliyin
təmin edilməsi üzrə respublika daxili işlər
orqanlarının 2021-ci ildəki fəaliyyətinin
nəticələri və qarşıda duran vəzifələrə həsr
olunmuş Kollegiya iclası keçirilib. 

Videokonfrans formatında keçən iclası
giriş sözü ilə açan nazir, general-polkovnik
Vilayət Eyvazov bildirib ki, Azərbaycan
Respublikasının Prezidenti, Silahlı Qüvvə-
lərin Ali Baş Komandanı cənab İlham
Əliyevin rəhbərliyi ilə uğurla həyata keçi-
rilən fəal hüquq-mühafizə siyasətinin
məntiqi nəticəsi olaraq, ölkəmizdə möhkəm
təməllərə söykənən ictimai asayiş və sa-
bitlik 2021-ci ildə də etibarlı qorunub. Daxili
işlər orqanları tərəfindən əvvəlki illərdə əl-
də olunmuş müsbət nəticələrin inkişaf etdi-
rilməsi istiqamətində əhəmiyyətli işlər gö-
rülüb. Eyni zamanda, o, daxili işlər orqan-
larının və Daxili Qoşunların cinayətkarlıqla
mübarizə, ictimai asayişin qorunması,
insan hüquq və azadlıqlarının müdafiəsi,
xüsusi karantin rejiminə nəzarətin həyata
keçirilməsi sahəsində xidməti vəzifələrin
öhdəsindən layiqincə gəldiyini, beynəlxalq
və respublika əhəmiyyətli kütləvi tədbirlər-
də və işğaldan azad edilmiş ərazilərdə təh-
lükəsizliyi etibarlı təmin etdiyini vurğulayıb. 

Nazir V.Eyvazov hesabat məruzəsi ilə
çıxış edərək bildirib ki, 2021-ci ildə əmə-
liyyat-axtarış və istintaq fəaliyyətinin sub-
yekti olan dövlət qurumları üzrə  31.131 ci-
nayət qeydə alınıb və onlardan 94,2 faizi
daxili işlər və prokurorluq orqanlarının pro-

sessual qaydada araşdırdığı hüquqazidd
əməllər olub. Cinayətlərin 84 faizini böyük
ictimai təhlükə törətməyən və az ağır növ-
lər təşkil edib. 

Həyata keçirilmiş əməliyyat-axtarış təd-

birləri və istintaq hərəkətləri ilə cinayətlərin
88,9 faizinin  açılması təmin edilib. Ayrı-ayrı
hüquqazidd əməllərin açılmasının nəticələ-
ri də yüksək olmaqla ağır və xüsusilə ağır
cinayətlərin 82,9, qeyri-aşkar şəraitdə baş

verənlərin 83,4, şəxsiyyət əleyhinə olan-
ların 97,9, mülkiyyət əleyhinə olanların
79,9 faizi açılıb. Vətəndaşların iştirakı ilə
açılan cinayətlərin sayı isə hesabat döv-
ründə 39 faiz artaraq 7837 fakt təşkil edib. 

Prokurorluq orqanları ilə birgə keçmiş
illərdən bağlı qalmış 332 cinayət üzrə təq-
sirli şəxslər müəyyən edilərək məsuliyyətə
cəlb olunublar. 

O da qeyd olunub ki, müqayisə edilən
dövrə nisbətən 2021-ci ildə şəxsiyyət əley-
hinə olan cinayətlər 4,3, o cümlədən, qəs-
dən adam öldürmələr 13, adam öldürməyə
cəhdlər 16,7, qəsdən sağlamlığa az ağır
zərər vurmalar 2,7, odlu silahın tətbiqi ilə
baş verən cinayətlər 21,4, yetkinlik yaşına
çatmayanlar tərəfindən törədilənlər 31,
oğurluqlar 3,3, onlardan mənzillərdən edi-
lənlər 14, soyğunçuluqlar 26 faiz azalıb.

Həyata keçirilmiş operativ tədbirlər nə-
ticəsində 268 kriminal qrup zərərsiz-
ləşdirilib, odlu silah saxlayan və daşıyan
188 şəxs cinayət məsuliyyətinə cəlb edilib. 

Qanunsuz dövriyyədən 2020-ci illə
müqayisədə 1,1 ton çox - 3 ton 45 kiloqram
narkotik vasitənin çıxarıldığını, 174 tondan
artıq narkotik xassəli bitkilərin aşkarlanıb
məhv edildiyini vurğulayan nazir V.Eyvazov
son illər müvafiq sahədə görülən işləri
müsbət qiymətləndirib. Bu bəlaya qarşı
mübarizədə hər kəsin ümumi işə real
köməkliyinin vacibliyini, həmçinin, narkotik-
lərin qanunsuz dövriyyəsinə qarşı mübari-
zədə vətəndaşların məlumatları əsasında
müsbət nəticələri olan bir çox əməliyyatın
keçirildiyini xüsusi vurğulayıb və  bu növ
cinayətlərin açılmasında da fəal və-
təndaşlıq mövqeyi sərgiləyən şəxslərə tə-
şəkkür edib. 

Ardı 2-ci səhifədə.

DAXİLİ  İŞLƏR  NAZİRLİYİNDƏ  KOLLEGİYA  İCLASI  KEÇİRİLİB
Ötən  ilin  yekunları  müzakirə  olunub

Yanvarın 22-də 25031 saylı
hərbi hissədə daxili qoşunlar ko-
mandanının müavini-şəxsi heyət
üzrə idarənin rəisi general-mayor
İnqilab Muradov qoşunların vete-
ranları ilə görüşüb. Veteranlar qar-
şısında çıxış edən general-mayor
İ.Muradov onlara daxili işlər nazi-
rinin müavini-daxili qoşunların ko-
mandanı general-leytenant Şahin
Məmmədovun salamını çatdırıb.
O, qoşunların komandanlığının ve-
teranlara daim diqqət və qayğı ilə
yanaşdığını, problemləri ilə maraq-
landığını, belə görüşlərin mütəma-
di olaraq keçirilməsinin vacibliyini
vurğulayıb. 

Qeyd edilib ki, qoşunların tərki-
bində Veteranlar şurasının normal
fəaliyyəti üçün lazımi şərait yaradı-
lıb. Son dövrdə Veteranlar şurası-
nın işinin təkmilləşdirilməsi məqsə-
dilə onun yeni əsasnaməsi təsdiq
olunub. Təşkilatın qoşunların şəxsi
heyətinin hərbi-vətənpərvərlik tər-
biyəsi prosesində uğurlu fəaliyyət
göstərdiyi diqqətə çatdırılıb. Bildiri-
lib ki, veteranlar ötən dövrdə həmi-
şə qoşunların həyatı ilə maraqlanıb
və zəngin xidmət təcrübələrini zə-
rurət olduqda hərbi qulluqçuları-
mızla bölüşüblər. Bu gün qoşun-
ların sıralarında onların layiqli da-
vamçılarının xidmət etdikləri təqdi-
rəlayiq hal kimi qiymətləndirilib. 

General-mayor İ.Muradov Azər-
baycan Respublikasının Preziden-
ti, Müzəffər Ali Baş Komandan cə-
nab İlham Əliyevin rəhbərliyi altın-
da ordumuzun 44 günlük Vətən
müharibəsində qazandığı böyük
hərbi zəfərin ölkəmizin inkişafında,
hərbi qüdrətinin möhkəmlənməsin-
də yeni tarixi səhifə açdığını deyib.
Şanlı qələbəmizə Daxili Qoşunla-
rın şəxsi heyətinin döyüş meyda-

nında layiqli töhfə verdiyini söy-
ləyib. Təsadüfi deyil ki, qoşunların
çoxlu sayda hərbi qulluqçusu döv-
lət başçısının müvafiq sərəncam-
ları ilə ali mükafatlara layiq gö-
rülüb. 

Vurğulanıb ki, möhtərəm Prezi-
dentimizin müvafiq sərəncamına
əsasən, bu ildən etibarən Daxili
Qoşunların hərbi qulluqçularının və
mülki işçilərinin vəzifə maaşlarına
əlavələr edilməsi bütün şəxsi he-
yətdə ruh yüksəkliyi yaradıb, habelə
dərin minnətdarlıq hissi ilə qarşı-
lanıb. Bu addım hərbi qulluqçula-
rımızın sosial rifahının yüksəldil-
məsinin dövlət başçısı tərəfindən
diqqət mərkəzində saxlanılmasının
təzahürüdür.

Daxili Qoşunların şəxsi heyəti-
nin bu gün yerinə yetirdiyi tapşırıq-
lar, hərbi hissələrdə həyata keçiri-
lən quruculuq işləri, maddi-texniki
bazanın möhkəmləndirilməsi üzrə
tədbirlər, şəxsi heyətin təlim-tərbi-
yəsi işinin təkmilləşdirilməsi yönün-
də atılan addımlar, şəhid ailələri və
qazilərə davamlı olaraq göstərilən
qayğı, eləcə də qoşunların yaradıl-
masının 30-cu ildönümünə hazır-
lıq barədə veteranlara məlumat
verilib.

Sonra görüşdə iştirak edən ve-
teranların müxtəlif məsələlər barə-
də sualları cavablandırılıb. 

Daxili Qoşunların Veteranlar
şurasının sədri Çingiz Daşdəmirov
bu görüşün keçirilməsinə görə ve-
teranlar adından daxili işlər naziri-
nin müavini-daxili qoşunların ko-
mandanı general-leytenant Şahin
Məmmədova minnətdarlığını çat-
dırmağı xahiş edib. 

Görüşün sonunda xatirə şəkli
çəkdirilib.

Yalçın Abbasov

DAXİLİ QOŞUNLARIN VETERANLARI
İLƏ GÖRÜŞ KEÇİRİLİB

Daxili Qoşunların 17072 say-
lı hərbi hissəsinin yerləşdiyi re-
gion döyüş bölgəsinə yaxın ol-
duğundan, bölgədə ictimai asa-
yişi və təhlükəsizliyi qoruyub
saxlamaq, qəflətən qarşıya çı-
xan tapşırıqların icrasına hazır
olmaq əsas vəzifələrdəndir.
Şəxsi heyət, demək olar ki, ötən
dövrdə daxili işlər orqanları ilə
birgə qarşıya qoyulan xüsusi
tapşırıqları uğurla icra edib. 

Digər hərbi hissələrimizdə ol-
duğu kimi, burada da şəxsi he-
yətin layiqli xidmət aparması
üçün hər bir şərait mövcuddur.
Hərbi qulluqçularda müşahidə
olunan yüksək döyüş hazırlığı və
möhkəm hərbi intizam hissənin
qarşıya qoyulmuş tapşırıqları
yerinə yetirməyə hər an hazır
olduğunu deməyə əsas verir.

“Pələng” şərti adı verilmiş xü-
susi təyinatlı dəstə nümunəvi
xidməti və nizam-intizamı ilə
fərqlənir. 2021-ci ilin xidməti-dö-
yüş fəaliyyətinin yekununa görə
xüsusi təyinatlı dəstə hərbi his-
sənin bölmələri arasında birinci
yerə layiq görülüb. 

Dəstənin şəxsi heyəti atəş və
fiziki hazırlıq, eləcə də silahlı ci-
nayətkarların zərərsizləşdirilmə-
si mövzusu üzrə keçirilən prak-
tiki təlimlərdə böyük həvəslə iş-
tirak edir. Ümumiyyətlə, yüksək
döyüş hazırlığına, möhkəm hər-
bi intizama və “dəmir” iradəyə
sahib olan hər bir xüsusi təyi-
natlı istənilən hava şəraitində
qarşıya qoyulmuş tapşırıqları
keyfiyyətlə yerinə yetirir.

Qeyd edim ki, dəstənin hərbi
qulluqçuları 44 günlük Vətən
müharibəsi zamanı qorxu hissi
duymadan, ürəklərində böyük
Vətən eşqi ilə mənfur düşmənə
qarşı vuruşaraq, cənab Ali Baş
Komandanın rəhbərliyi ilə res-
publikamızın ərazi bütövlüyünün
bərpası uğrunda aparılan döyüş
əməliyyatlarında qəhrəmanlıq
nümayiş etdiriblər. Şəxsi heyət
dəstəyə verilən şərti adı doğ-
ruldaraq pələng kimi döyüşüb. 

Xüsusi təyinatlı dəstə ko-
mandirinin müavini – qərargah
rəisi mayor Rəşad Məmmədov
44 günlük Vətən müharibəsində
xüsusi təyinatlıların göstərdikləri
şücaətin onlarla keçirilən təlim
və məşqlərin bariz nəticəsi oldu-
ğunu bildirdi: “Xüsusi təyinatlıla-
rın hazırlığı yüksək səviyyədədir.
Bu baxımdan şəxsi heyətlə ke-
çirilən məşğələlər zamanı onla-
rın bilik və bacarıqlarını artırma-
larına xüsusi diqqət yetirilir.
Əsas etibarilə atəş və fiziki ha-
zırlıq məşğələlərinə, silahlı cina-

yətkarların axtarılması və zərər-
sizləşdirilməsi üzrə praktiki fəa-
liyyətə üstünlük verilir. Bundan
əlavə, müvafiq təlim proqramına
uyğun olaraq, şəxsi heyətin hər-
bi biliyinin artırılması məqsədilə
digər məşğələlərin keçirilməsinə
də diqqətlə yanaşılır. Keçirilən
praktiki məşğələlər, öz növbə-
sində, xüsusi təyinatlıların peşə
vərdişlərinin təkmilləşdirilməsi
baxımından böyük rol oynayır”. 

Təsdiq olunmuş müvafiq pla-
na əsasən, məşğələlər bölmənin
üzərinə düşən vəzifələrin və tap-

şırıqların əhəmiyyətinin dərk
edilməsi istiqamətində təşkil olu-
nur. Şəxsi heyətin təhkim olun-
muş silaha mükəmməl yiyələn-
məsi, əlbəyaxa döyüş fəndləri-
nin öyrənilməsi, müxtəlif şərait-
lərdə xidməti-döyüş tapşırıqları-
nın yerinə yetirilməsi zamanı dö-
yüş və digər texnikadan baca-
rıqla istifadə edilməsi, icraçılığın
və sayıqlığın artırılması, fiziki və
psixoloji gərginliyə müvəffəqiy-
yətlə tab gətirilməsi diqqətdə
saxlanılır. 

Məşğələlər zamanı yüksək
çalışqanlıq göstərən, nizam-
intizamı və nümunəvi xidməti ilə

fərqlənən hərbi qulluqçulardan
baş çavuşlar Təbriz Cəbrayılov,
Mustafa Şəmşiyev, Sənan Bey-
dullayev, çavuşlar Vüsal Beybu-
tov və Zamin Rəcəbov dəstədə
əzmkar və peşəkar xüsusi təyi-
natlılar kimi xarakterizə edilirlər.

Dəstə komandirinin müavini,
həmçinin, xüsusi təyinatlılarla
aparılan tərbiyə işi tədbirləri ba-
rədə məlumat verdi. Bildirdi ki,
şəxsi heyətlə aparılan tərbiyə işi
tədbirlərinin əsasını hərbi intiza-
mın möhkəmləndirilməsi, hərbi-
vətənpərvərlik ruhunun aşılan-

ması və kollektivdə yoldaşlıq
münasibətlərinin inkişaf etdiril-
məsi təşkil edir.

17072 saylı hərbi hissə Bi-
rinci və İkinci Qarabağ mühari-
bələrində torpaqlarımızın bütöv-
lüyü uğrunda erməni işğalçıla-
rına qarşı döyüşlərdə qeyrətli və
mərd hərbi qulluqçularını qurban
verib. Onların döyüş yolu, gös-
tərdikləri şücaət və vətənpər-
vərlik hər zaman gənc nəsil üçün
nümunə olacaq. 

kapitan Xədicə Hacızadə

XÜSUSİ  TƏYİNATLI  DƏSTƏ  HƏR  ZAMAN  ÖNDƏDİR

Əvvəli 1-ci səhifədə.

Yeniyetmələr və gənclər
arasında antinarkotik təbliğa-
tın daha məqsədyönlü davam
etdirilməsinin vacibliyinə də
toxunan nazir bu istiqamətdə
əsas diqqətin ölkədə narko-

tiklərə tələbatın azaldılmasına
yönəldilməsinin əhəmiyyətini
nəzərə çatdırıb. Daxili İşlər
Nazirliyinin bu məsələdə cə-
miyyətin yetkin təbəqəsinə,
sağlam düşüncəli hər bir və-
təndaşa güvəndiyini, media-
dan, sosial şəbəkələrin aktiv
istifadəçilərindən, o cümlə-
dən, blogerlərdən daha bö-

yük gözləntilərinin olduğunu
qeyd edib.

Vətəndaş məmnunluğu-
nun təmin olunması, ərizə və

şikayətlərin obyektiv, həssas-
lıqla araşdırılması, qanunçu-
luğun qorunması, şəxsi heyə-
tin etik davranış qaydalarına
riayət etməsi kimi mühüm və-
zifələrin icrasına da diqqət çə-
kən general-polkovnik Vilayət
Eyvazov bu istiqamətlərdə
böyük bir fəaliyyətin ortaya qo-
yulduğunu, nəticələrin müs-

bət olduğunu, o cümlədən,
vətəndaşların qəbulu və min-

lərlə müraciətinin araşdırılma-
sı zamanı qaldırdıqları məsə-
lələrin əksəriyyətinin qanuna-
uyğun həllini tapdığını, “102”
Xidmətinə, qaynar xətlərə da-
xil olmuş, sosial şəbəkələrdə
yayımlanmış hər bir müraciə-
tə çevik reaksiya verildiyini,
cinayətlər nəticəsində vurul-
muş maddi ziyanın təxminən

90 faizinin ödənildiyini, əha-
liyə göstərilən elektron xid-

mətlərin müasir tələblərə uy-
ğun təkmilləşdirildiyini nəzərə
çatdırıb.       

İclasda Bakı Şəhər Baş
Polis İdarəsinin rəisi polis
general-mayoru Əkbər İsma-
yılov, Baş Mühafizə İdarəsinin
rəisi polis general-mayoru
Nurullah Məmmədxanlı, Baş
İctimai Təhlükəsizlik İdarəsi-

nin rəisi polis general-mayoru
Oqtay Kərimov,  Gəncə Şəhər

Baş Polis İdarəsinin rəisi polis
general-mayoru Teymur Hacı-
yev, Sumqayıt Şəhər Polis
İdarəsinin rəisi polis polkov-
niki Fəqan Azadəliyev və əra-
zi polis orqanlarının rəisləri
hesabat məruzəsi ilə çıxış
ediblər.

İclasa yekun vuran daxili
işlər naziri 2021-ci ildə əmə-

liyyat-xidməti fəaliyyətdə əldə
edilmiş müsbət nəticələrlə bə-
rabər, ümumi işə mənfi təsir
göstərən halların mövcudlu-

ğunu da nəzərə çatdıraraq
onların hərtərəfli təhlili, ara-
dan qaldırılması yolları, həm-
çinin, qarşıda duran vəzifə-
lərlə bağlı konkret tapşırıq və
tövsiyələrini verib.

General-polkovnik Vilayət
Eyvazov daxili işlər orqanla-
rına, onun maddi-texniki ba-
zasının möhkəmləndirilməsi-

nə, şəxsi heyətinin sosial mü-
dafiəsinin gücləndirilməsinə,
infrastrukturunun yenilənmə-
sinə göstərdiyi ali diqqət və
qayğıya, fəaliyyətinə verdiyi
böyük dəyərə və etimadına
görə Azərbaycan Respublika-
sının Prezidenti cənab İlham

Əliyevə bütün şəxsi heyət
adından dərin minnətdarlığını
bildirib və əmin edib ki, res-
publikada asayişin, daxili təh-
lükəsizliyin, qanunçuluğun və
hüquq qaydasının qorunması
sahəsində vəzifələr bundan
sonra da layiqincə yerinə
yetiriləcəkdir.

DİN-in Mətbuat xidməti

DAXİLİ  İŞLƏR  NAZİRLİYİNDƏ  KOLLEGİYA  İCLASI  KEÇİRİLİB
Ötən  ilin  yekunları  müzakirə  olunub

44 gün davam edən Vətən müharibə-
sində Daxili İşlər Nazirliyinin Daxili Qo-
şunlarının cəsur xüsusi təyinatlıları fəal iş-
tirak edərək, əsl qəhrəmanlıq nümunələri
göstəriblər. Qazanılan qələbəyə öz layiqli
töhfələrini verən və gənc nəslə örnək olan
igid hərbi qulluqçularımızı tanımaq, həm-
çinin, onların nümunəvi xidmətini təbliğ et-
mək hər birimizin vətəndaşlıq borcudur.  

Beləliklə, “Qazilərimiz” rubrikasının siz-
lərə təqdim etdiyimiz budəfəki qəhrəmanı
baş çavuş Cahangirli Əhməd Asif oğludur.

Baş çavuş Ə.Cahangirli 1994-cü il yan-
varın 6-da Qax rayonunun Qıpçaq kəndin-
də anadan olub. Orta təhsilini Qax rayonu
şəhid Mehdi Ziyadov adına Qıpçaq kənd
tam orta məktəbində alıb. Müddətli həqiqi
hərbi xidmətini 2012-ci ilin yanvar ayından
2013-cü ilin iyul ayınadək Daxili Qoşunların
12565 saylı hərbi hissəsinin komendant
bölüyündə keçib. Özünün də qeyd etdiyi ki-
mi, hələ uşaq yaşlarından hərbi xidmətə
böyük marağı olub. Məhz buna görə də
Əhməd müddətli həqiqi hərbi xidmətini ba-
şa vurduqdan sonra qoşunların 99713 say-
lı hərbi hissəsinin xüsusi vasitələrin tətbiqi
dəstəsində müddətdən artıq həqiqi hərbi
xidmətə qalmaq qərarı verib. 2015-ci ilin
aprel ayından 16075 saylı hərbi hissənin
xüsusi təyinatlı dəstəsində müxtəlif vəzifə-
lərdə xidmətini davam etdirən baş çavuş
Ə.Cahangirli 2019-cu ilin sentyabr ayından
dəstənin xüsusi həmlə qrupunda yarım-
qrup komandiri kimi vəzifə borcunu ləya-
qətlə yerinə yetirir. Ona göstərilən etimadı
hər zaman doğruldan qazi hərbi qulluqçu-
muz hərbi hissə komandanlığı tərəfindən
dəfələrlə mükafatlandırılıb.

16075 saylı hərbi hissədə “Əqrəb” şərti
adını daşıyan xüsusi təyinatlı dəstənin ko-
mandiri, Vətən müharibəsi iştirakçısı mayor
Ələsgər Muxtarov Əhmədi  tabeliyindəkilə-
rə qarşı tələbkar yarımqrup komandiri kimi

xarakterizə edərək, yüksək döyüş hazırlığı
və hərbi intizamı ilə onlara nümunə oldu-
ğunu diqqətə çatdırdı. 

44 günlük Vətən müharibəsi başlayan-
da isə baş çavuş Ə.Cahangirli otuz ilə ya-
xın düşmən tapdağı altında qalan müqəd-
dəs torpaqlarımızı erməni işğalçılarından
təmizləmək üçün böyük ruh yüksəkliyi ilə
döyüşlərə qatılıb. Əhmədin döyüş yolu qısa
olsa da, Cəbrayıl rayonunun ərazisində ge-
dən hərbi əməliyyatlarda cəsur xüsusi
təyinatlı kimi fərqlənib: “İlk döyüş yolumuz
2020-ci il sentyabrın 27-də Cəbrayıl istiqa-
mətindən başlayıb. Dəstə komandiri mayor
Ə.Muxtarovun və qrup komandiri kapitan
Türkay Hüseynlinin rəhbərliyi altında sen-
tyabrın 30-da, axşam saatlarında qrupu-
muz Arazboyu və Lələtəpə istiqamətindən
uğurlu hücum əməliyyatı keçirərək, heç bir

itki vermədən düşmənin qarşıda yerləşən
əsas mövqelərindən birini tutmağa müvəf-
fəq oldu. Məğlub olmuş düşmənin itirdiyi
mövqeni geri qaytarmaq üçün etdiyi əks-
hücum cəhdləri isə heç bir nəticə vermədi.
Əksinə, cəsur döyüşçülərimizin qəhrəman-
lığı sayəsində ermənilər canlı qüvvə sarı-
dan böyük itki verərək geri çəkilməyə məc-
bur oldular.   

Oktyabrın 2-i, təxminən səhər saat
09:00 radələrində qrupumuza yeni döyüş
tapşırığı verildi. Belə ki, qrupumuz azad et-
diyimiz mövqedən hücuma keçərək ermə-
nilərin Cəbrayıl rayonunun Böyük Mərcanlı
kəndi ərazisində yerləşən ikinci postunu da
tutmalı idi. Bu, düşmənin strateji cəhətdən
əsas döyüş postu olduğu üçün buranı azad
etmək bir az çətin oldu. Bu postu alan za-
man şəhidimiz olmasa da, yaralılarımız ol-
du. Bunlardan gizir Faiq Həsənov, baş ça-
vuşlar Zahid Axundov və Orxan Qurbanov
düşmən artilleriyasının açdığı atəş nəticə-
sində kəllə-beyin travmaları, mən, çavuşlar
Orxan İbrahimov və Kamal Məmmədli isə
güllə yarası aldıq. Mən onlardan qabaqda,
düşmənin səngərinə 50 metr qalmış 4 gül-
lə və 20 xırda qəlpə yarası aldım. Bu za-
man baş çavuş Elmar İsmayılzadə və ça-
vuş Rəşad Poladov mənə ilk tibbi yardım
göstərdilər. Sonra qrup komandirimiz kapi-
tan Türkay Hüseynli tez özünü yetirərək,
Elmarın və Rəşadın köməyi ilə mənim bir
qədər geriyə - nisbətən təhlükəsiz əraziyə
gətirilməyimə yardım etdi. Bundan sonra
kapitan T.Hüseynli yenicə azad etdiyimiz
mövqeyə qayıtdı.

Həmin gün əvvəlcə Füzuli rayonunun
Əhmədbəyli kəndində yerləşən hərbi qos-
pitala, orada tibbi yardım göstərildikdən

sonra Beyləqan Rayon Xəstəxanasına
gətirildim. Bir müddət Qəbələ, Göygöl ra-
yon xəstəxanalarında və Gəncə şəhərində
yerləşən Müdafiə Nazirliyinin Hərbi Qospi-
talında müalicə aldıqdan sonra, oktyabrın
14-də məni Bakıya, Daxili Qoşunların Hərbi
Qospitalına gətirdilər. Həkimlərimizin sayə-
sində sağlamlığıma qismən qovuşmuşam,

hazırda xidmətimi və müalicəmi davam
etdirirəm”.  

Baş çavuş Ə.Cahangirli düşmənin bü-
tün müdafiə cəhdlərinə baxmayaraq,
strateji əhəmiyyətli yüksəkliyi ələ keçirdik-
lərini və 80 nəfərə yaxın erməni hərbi qul-
luqçusunun səngərdəcə məhv edildiyini bil-
dirdi: “Şəxsi heyət böyük ruh yüksəkliyi ilə
vuruşurdu. Mayor Ələsgər Muxtarovun ko-
mandiri olduğu qrupun şəxsi heyəti digər
qrupların cəsur döyüşçüləri ilə birgə düş-
mənin xeyli sayda canlı qüvvəsini məhv
edərək postu aldılar. Səngərdə məhv olan
80 nəfərədək erməni döyüşçüsündən baş-
qa geriyə qaçanlar da vardı. Onlardan tək-
cə 20 nəfərə yaxınını kapitan Nadir Şərifov
düşmənin qoyub qaçdığı pulemyotu ilə
məhv etmişdi. Bu döyüşdə dəstəmizin fərq-
lənən xüsusi təyinatlılarından gizir Elsevər
Söhbətov, çavuşlar Yunis Yaqublu və Adəm
Əmənovun adlarını qeyd edə bilərəm”. 

Əhməd ön cəbhədə çiyin-çiyinə vuruş-
duğu silahdaşlarının bir qisminin hərbi
əməliyyatlar zamanı həlak olmasına və
ağır yaralanmasına görə üzülsə də, şəhid
və qazilərimizin intiqamının döyüş meyda-
nında alınmasından, həmçinin, qazanılan
parlaq qələbədən qürur duyduğunu bildirdi. 

Azərbaycan Respublikası Prezidentinin
imzaladığı 18.12.2020-ci il və 22.12.2020-ci
il tarixli müvafiq sərəncamlarla baş çavuş
Cahangirli Əhməd Asif oğlu “Döyüşdə fərq-
lənməyə görə”, “Cəbrayılın azad olunma-
sına görə”, eləcə də Azərbaycan Res-
publikası müdafiə nazirinin 24.12.2020-ci il
tarixli müvafiq əmri ilə “Şücaətə görə” me-
dalları ilə təltif edilib. 

Vətən qarşısında şərəfli borcunu la-
yiqincə yerinə yetirən qazimizə bundan
sonrakı xidməti fəaliyyətində uğurlar
arzulayırıq.

mayor Anar Əhmədov

“MƏĞLUB OLMUŞ DÜŞMƏNİN ƏKS-HÜCUM 
CƏHDLƏRİ HEÇ BİR NƏTİCƏ VERMƏDİ...”

Şəhidlərimiz və qazilərimiz Vətən tor-
pağı naminə mərdlik yolunu seçərək dö-
yüşlərdə can verdilər, qan tökdülər. Onların
qəhrəmanlıq nümunələri xalqımızın adını
ucaltdı, dövlətimizin qalibiyyətinə yol açdı,
düşmənə gücümüzü göstərdi, milli ruhu-
muza yeni nəfəs verdi. 

44 günlük Vətən müharibəsində Azər-
baycanın igid oğullarının hünər salnamə-
sinə yeni adlar yazıldı. Tarixləşən bu adlar
nəsillər dəyişsə də, heç vaxt unudulmaya-
caqlar. 

Daxili İşlər Nazirliyinin Daxili Qoşunla-
rının Vətən müharibəsində şəhidlik zirvəsi-
nə ucalan hərbi qulluqçularından biri də
baş çavuş Babayev Orxan Sədail oğludur.
O, 1994-cü il dekabrın 24-də Astara rayo-
nunun Kijəbə qəsəbəsi ərazi dairəsinə da-
xil olan Lovayın kəndində doğulub. Sədail
Babayev və Mayisə Babayevanın böyüdə-
rək yetişdirdikləri dörd oğuldan biri, ailənin
üçüncü övladı idi. Orxan mənəvi dəyərləri-
mizə bağlı və zəhmətkeş olan valideynlə-
rindən, eləcə də müəllimlərindən layiqli tər-
biyə alıb. Qardaşları İlkin, Elvin və Qismət
müxtəlif sahələrdə çalışırlar. Kiçik qardaşı
Qismət polis əməkdaşıdır. 

Qeyd edim ki, Orxanın babası Abdulla
Qənbərov II Dünya müharibəsində faşistlə-
rə qarşı döyüşərək yaralanıb. Müharibədən
sağ qayıdıb, ömrünün sonunadək ayağın-
da mərmi qəlpələri qalıb. Əfqanıstan və Bi-
rinci Qarabağ müharibələrində də Orxanın
bəzi qohumları iştirak ediblər, hazırda ve-
terandırlar.

Lovayın kəndində Aslan Hidayətov adı-
na tam orta məktəb mövcuddur. Şəhid hər-
bi qulluqçumuz bu məktəbin məzunudur.
Attestatında “əla” qiymət yazılan fənlərdən
biri də çağırışaqədərki hazırlıqdır. Orta
məktəb illərində bu fənnə və idmana maraq
göstərib. 

Ailəsinin bildirdiyinə görə, Orxan xa-
siyyətcə sakit, təvazökar, təmkinli, böyük-
kiçik yerini bilən və dost-tanış arasında
hörmət qazanan gənc olub. Orta məktəb-
dən sonra ailəsinə ev təsərrüfatı işlərində
köməyini əsirgəməyib. 

2013-cü ilin yanvar ayında Orxan müd-
dətli həqiqi hərbi xidmətə çağırılıb. Daxili
Qoşunların 25031, 17072 saylı hərbi hissə-
lərində hərbi xidmət keçərək dövlətimiz
qarşısında öz borcunu vicdanla yerinə ye-
tirib. Müddətli həqiqi hərbi xidməti dövrün-
də kiçik komandirlər kursunu bitirib, “çavuş”
hərbi rütbəsinədək yüksəlib. Özünün müra-
ciəti əsasında 2014-cü ilin iyul ayının
11-dən etibarən Daxili Qoşunların sıraların-
da müddətdən artıq həqiqi hərbi xidmətə
keçirilib. 12318 saylı hərbi hissənin xüsusi
vasitələrin tətbiqi dəstəsində xüsusi vasitə-
lərin tətbiqi bölməsinin xüsusi vasitələrin
tətbiqi qrupunda baş atıcı vəzifəsinə təyin
edilib. Sonra bu hərbi hissədə xüsusi tə-
yinatlı dəstənin xüsusi həmlə qrupunda
qumbaraatan və atıcı-qumbaraatan vəzifə-

lərində xidmətini davam etdirərək, öz ni-
zam-intizamı, icraçılığı, fəaliyyətində əzm-
karlığı, döyüş hazırlığında yaxşı nəticələri
ilə komandanlığın etimadını doğruldub. Də-
fələrlə mükafatlandırılıb. Hərbi kollektivdə
yoldaşları ona hörmətlə yanaşıblar. Xüsusi
təyinatlıların sıralarında olmaqdan qürur
duyub. 

2020-ci ilin sentyabr ayının 27-də or-
dumuzun əks-hücum əməliyyatı ilə baş-
layan Vətən müharibəsi Orxan və silah-
daşları üçün şərəfli döyüş sınağına çevrilib.
Xüsusi təyinatlı olaraq onlar öz peşəkar-
lıqları ilə düşmənlə müharibəyə hazır idilər. 

12318 saylı hərbi hissədə “Yarasa” şərti
adını daşıyan xüsusi təyinatlı dəstənin ko-
mandiri, Vətən müharibəsi iştirakçısı pol-
kovnik-leytenant Anar Rizvanov məlumat
verdi ki, dəstənin şəxsi heyəti müharibə
başladıqda həyəcan siqnalı ilə qaldırılaraq
öncə 16077 saylı hərbi hissəyə ezam olu-
nub. Burada bir müddət ehtiyat qüvvə qis-
mində qalaraq döyüşlərə hazırlıq görüblər.
Oktyabrın 16-da onları Cəbrayıl rayonuna
göndəriblər. İşğaldan azad edilən Cəbrayıl
şəhəri və ətraf kəndlərin müdafiəsində, bu
istiqamətdə hərbi obyektlərin düşmənin
diversiya-kəşfiyyat qruplarının təxribatla-
rından mühafizəsində dayanıblar. Koman-
dirin sözlərinə görə, Orxan ön cəbhədə ol-
duğu ilk gündən yüksək döyüş və mənəvi-
psixoloji hazırlığı ilə fərqlənib. Heç bir çətin
və təhlükəli tapşırıq onu qorxutmayıb. Pol-
kovnik-leytenant A.Rizvanov bildirdi ki,
oktyabrın 29-da Füzuli rayonu istiqamə-

tindəki mövqelərdə cəmləşdiriliblər. Oktya-
brın 31-də isə buradan Xocavənd rayonu-
nun Hadrut qəsəbəsinə gəliblər. Hadrutdan
qruplarla Xocavənd və Xocalı rayonlarının
ərazilərindən keçməklə Şuşa istiqamətində
hərəkət ediblər. Bu zaman düşmənin müx-
təlif çaplı silahlardan atəşinə məruz qalıb-
lar. Noyabrın 2-də Şuşa şəhərinin ətrafına
çatıblar. Bir neçə gün ərzində şəhərin ət-
rafında şiddətli döyüşlər gedib. Həmin dö-
yüşlər zamanı Orxan istifadə etdiyi silah-
larla təcavüzkarın texnika və canlı qüvvə-
sinə ciddi atəş zərbələri endirib. Düşmən
Şuşa ətrafındakı mühüm mövqelərini itir-
dikdən sonra noyabrın 4-dən şəhər uğ-
runda həlledici döyüşlər başlayıb. 

16077 saylı hərbi hissədə xüsusi tə-
yinatlı dəstənin xüsusi həmlə qrupunun ko-
mandiri, Vətən müharibəsi iştirakçısı ka-
pitan Ramin Rəhimov diqqətə çatdırdı ki,
12318 saylı hərbi hissədə xüsusi təyinatlı
dəstənin xüsusi həmlə qrupunun komandiri
vəzifəsində xidmət edərkən Orxan onun ta-
beliyində olub. Savadlı, funksional vəzifə-
lərinə məsuliyyətlə yanaşan, verilən tapşı-
rıqları vaxtında icra edən hərbi qulluqçu
olduğunu vurğuladı. Şəhid olmasaydı,
2020-ci ildə zoğalı beret daşıma hüququ
qazanmaq uğrunda yarışa qatılacaqdı. 

Zabitin sözlərinə görə, Vətən mühari-
bəsində iştirak edən hər bir hərbi qulluq-
çunun əsas amalı nəyin bahasına olursa-
olsun, torpaqlarımızın işğalına son qoymaq
idi. Müdafiə Nazirliyinin “N” saylı hərbi his-
səsinin şəxsi heyəti ilə birgə hərbi qulluq-
çularımız bu məqsəd naminə müharibənin
bütün əzab-əziyyətlərinə dözüblər, fədakar-
lıq göstəriblər. Komandir rəhbərlik etdiyi
qrupun tərkibində vuruşmuş Orxana gü-
vəndiyini, onun güllə və mərmi atəşi altında
qətiyyətini gördüyünü dedi. Kapitan
R.Rəhimov məlumat verdi ki, Orxanın son
döyüşü Şuşanın təxminən 400-500 metr
yaxınlığındakı mövqedə olub. Həmin yer
qala divarları istiqamətindədir. 

12318 saylı hərbi hissədə xüsusi təyi-
natlı dəstənin xüsusi həmlə qrupunda atıcı-
istehkamçı çavuş İlkin Rəhmanlı döyüşçü
yoldaşı olmuş Orxan barədə maraqlı xati-
rələrini danışdı. Onunla eyni qrupda xidmət
etdiklərini, etibarlı yoldaş, hər cəhətdən nü-
munəvi hərbçi olduğunu söylədi. Bildirdi ki,
Orxan dünyagörüşünə görə inanclı insan
idi. İlkinin dediyinə görə, Cəbrayıl rayonun-
dan Şuşayadək davam edən döyüş yolun-
da Orxan silahdaşlarına bacardığı köməyi
edib, cəsarətlə düşmənin üzərinə irəliləyib.

Şəhid və yaralıları gördükdə çox sarsılıb,
ancaq intiqam hissi daha da alovlanıb. O,
üzərində həm qumbaraatan, həm də avto-

mat daşıyıb. Laçın dəhlizi istiqamətində dö-
yüş zamanı avtomatdan sərrast atəşlə bir
neçə nəfər erməni hərbçisini məhv edib.
Şuşaya yaxınlaşmaları hamı kimi Orxanı
da sevindirib, döyüş əhval-ruhiyyəsini daha
da artırıb. Növbəti döyüş tapşırığı verilib.
Belə ki, Xankəndidən Şuşaya gələn yolu
bağlamaq, bu istiqamətdə işğalçıların hü-
cumlarının qarşısını almaq üçün saatlarla
vuruşublar. Burada Orxan və silahdaşları
təcavüzkarı xeyli itkiyə məruz qoyublar.
Pənahəli xanın qalasına doğru hündür
əraziyə qalxaraq öz mövqelərini möhkəm-
ləndiriblər. 

Noyabrın 7-də günorta vaxtı erməni
hərbi bölmələri müxtəlif növ artilleriya və
zirehli texnikalardan Şuşa ətrafındakı möv-
qelərimizi davamlı atəşə tutublar. Minaatan
mərmisinin partlayışı nəticəsində qəlpələr
Orxanı ağır yaralayıb. Həmin anda qrup
komandiri döyüşçüyə ilk özünü yetirib, an-
caq o, nəfəs almırdı, şəhid olmuşdu. Şə-
hidin nəşi noyabrın 9-da döyüş zonasından
çıxarılıb. 

Vətən müharibəsi qazisi, ehtiyatda olan
çavuş Fəxri Əliyev də çətin sınaqların sar-

sıntısını yaşayıb. Şuşa uğrunda döyüşdə
yaralanıb, əlillik dərəcəsi var. Qazi müha-
ribədə ən ağır anların döyüşçü yoldaşla-
rının ölümü olduğunu dedi. Fəxrinin Orxan-
la bağlı danışdığı xatirələrində bir epizod
çox təsirlidir: “Bir bulaq vardı, oradan su
içdik, Orxanla söhbətimiz oldu. Mənə dedi
ki, əl-üzünü yu, təmiz olsun. Onsuz da ye-
nə üst-başımızı toz-torpağın batıracağını
söylədim. Cavab verdi ki, yox, şəhid ola-
cağıq! O, döyüş bölgəsinə gəldiyi gündən
özünə şəhidliyi arzulayırdı. Orxana bildir-
dim ki, qismətimizdirsə şəhid olacağıq, an-
caq öncə döyüş tapşırığımızı yerinə yetir-
məyi düşünməliyik”. 

Füzuli Rayon Qeydiyyat Şöbəsi tərə-
findən tərtib edilən 11.11.2020-ci il tarixli
ölüm haqqında şəhadətnamədə Orxanın
09.11.2020-ci il tarixdə Şuşada hərbi əmə-
liyyat nəticəsində baş-beynin diffuz trav-
ması, qəlpələrlə zədələnmələr səbəbindən
şəhid olduğu barədə qeydlər öz əksini
tapıb. 

Şəhid hərbi qulluqçumuz Astara rayo-
nunun Ojəkəran kəndinin qəbiristanlığında
dəfn olunub. 

Azərbaycan Respublikası Prezidentinin
imzaladığı 15 dekabr 2020-ci il, 29 dekabr
2020-ci il tarixli müvafiq sərəncamlarla baş
çavuş O.Babayev ölümündən sonra “Vətən
uğrunda” və “Şuşanın azad olunmasına
görə” medalları ilə təltif edilib.

Lovayın kəndində Babayevlər ailəsinin
öz təşəbbüsü ilə şəhidin xatirəsinə abidə-
bulaq kompleksi yaradılıb. Evdə xatirə gu-
şəsi düzəldilib.

Kəmalə Abiyevanın müəllifi olduğu,
Astara rayonunda doğulmuş Vətən müha-
ribəsi şəhidlərindən bəhs edən “41” adlı
esselər toplusunda Orxan haqqında məqa-
lə verilib. “Xəzər” televiziya kanalı şəhid
haqqında süjet hazırlayıb.

Vətən müharibəsində Lovayın kəndinin
yeganə şəhidi Orxandır. Birinci Qarabağ
müharibəsində də kəndin bir nəfər şəhidi
olub. 

Ailəsinin verdiyi məlumata görə, Or-
xanın xalası oğlu Zəlimxan Rzayev Vətən
müharibəsinin iştirakçısıdır. 

2020-ci ilin oktyabr ayının 31-də Orxan
sonuncu dəfə zəng edərək qardaşı ilə
danışıb. Doğmaları soruşub, valideynlər-
dən muğayat olmağı xahiş edib. Vali-
deynləri onun ön cəbhədə döyüşdüyünü
bilməyiblər. Orxanın şəhid olduğu xəbəri
ailəsinə noyabrın 10-da çatdırılıb, noyabrın
11-də isə cənazəsi gətirilib. 

Bu gün Şuşada üçrəngli bayrağımız
dalğalanır, azan, muğam səsi eşidilir, qə-
dim şəhərimiz dirçəlir, şuşalılar daha məc-
buri köçkün deyillər. Bunu gerçəyə çevirən
Orxan kimi qeyrətli oğulları xalqımız daim
ehtiramla xatırlayacaqdır.

Allah şəhidlərimizə rəhmət eləsin!

Yalçın Abbasov

CƏBRAYILDAN  ŞUŞAYADƏK 
FƏDAKARCASINA DÖYÜŞ YOLU KEÇDİ...

Şəhidlərimiz

Qazilərimiz

Daxili Qoşunların komandanlığı polkovnik-leytenant Xalid Hüseynova
atasının vəfatından kədərləndiyini bildirir və dərin hüznlə başsağlığı verir.

17071 saylı hərbi hissənin komandanlığı MAXE əsgər Elçin Qəfərova
atasının vəfatından kədərləndiyini bildirir və dərin hüznlə başsağlığı verir.

Daxili Qoşunlarda üzərinə
düşən vəzifələri uğurla yerinə
yetirən mətbəə fəaliyyət göstə-
rir. Ötən dövrdə mətbəənin kol-
lektivi öz işində xeyli təcrübə
toplayıb.

Daxili Qoşunların Baş İda-
rəsinin katibliyinin mətbəəsi-
nin rəisi mayor Tural Qurbanov
bu sahənin çox həssas və mə-
suliyyətli olduğunu bildirdi.
Qeyd etdi ki, əmr və göstə-
rişlərin, normativ aktların, jur-
nalların, blankların, digər sə-
nədlərin çapı və çoxaldılması

onların əsas işləridir. Burada
quraşdırılmış müasir texniki
avadanlıq çap işinin daha key-
fiyyətli və səmərəli həyata ke-
çirilməsinə şərait yaradır. Ka-
ğız və rəng çap işinin  nəticə-
sinə birbaşa təsir göstərdiyi
üçün bu məmulatların keyfiy-
yət göstəriciləri yüksək olma-
lıdır. Kağızların, kartonların, ki-
tabların və jurnalların kəsilmə
ölçülərinin dəqiq təyin edilməsi
də vacib şərtlərdəndir. Çap
prosesi müvafiq plana uyğun
olaraq, ayda iki-üç dəfə həyata
keçirilir. Çap maşınında işlə-

yərkən, yaxud ona texniki qul-
luq göstərərkən hərbi qulluq-
çular xüsusi işçi geyimi və ya
kombinezon geyinməlidirlər.
Həftənin altıncı günləri dəz-
gahlar silinib təmizlənir, yağ-
lanır. Bu da alətlərin saz vəziy-
yətdə saxlanılmasını təmin
edir.

Mətbəə rəisi vurğuladı ki,
hərbi qulluqçular vəzifə borcla-
rının öhdəsindən layiqincə gə-
lir, qarşıya qoyulan tapşırıqla-
rın icrasına məsuliyyətlə yana-
şırlar. Mətbəənin xidməti mü-
vafiq normativ-hüquqi sənəd-
lərə əsasən təşkil olunur, hərbi
qulluqçular günün nizam qay-
dalarına ciddi riayət edir və hər
zaman peşə hazırlıqlarının
təkmilləşdirilməsinə diqqət
yetirirlər.

Sonda mətbəənin rəisi nü-
munəvi xidməti ilə fərqlənən
hərbi qulluqçulardan gizir
İranə Mütəllibzadə, baş çavuş
Ağa Əli Əliyev, baş çavuş
Cəbrayıl Quliyev, baş çavuş
Eyyub Dəmirlinin adlarını
çəkdi. 

gizir Ariz Aslanov

MƏTBƏƏ  UĞURLU  FƏALİyyƏT GÖSTƏRİR

Bu əlamətdar tarixi gün gənclərə həmi-
şə böyük diqqət və qayğı ilə yanaşan, on-
ların problemlərinin həlli istiqamətində hə-
yata keçirilən tədbirlərə xüsusi önəm ve-
rən, bu siyasəti müasir müstəqil Azərbay-
can dövlətinin fəaliyyətinin ən mühüm is-
tiqamətlərindən biri kimi dəyərləndirən
Ümummilli Lider Heydər Əliyevin adı ilə
bağlıdır. 

Ulu Öndərin 1997-ci il fevralın 2-də im-
zaladığı Fərmana əsasən, fevralın 2-si
Azərbaycan Gəncləri Günü elan edilib. Hə-
min vaxtdan etibarən bu gün MDB məka-
nında və Şərqi Avropa ölkələri arasında ilk
dəfə olaraq Azərbaycanda təntənəli
şəkildə qeyd edilməyə başlanıb. Bir çox
sahədə olduğu kimi, bu sahədə də
Azərbaycan müxtəlif ölkələri qabaqlayıb.
Belə ki, Azərbaycanda Gənclər Günü tə-
sis edildikdən xeyli sonra gənclərin işləri
üzrə nazirlərin ümumdünya konfransının
(8-12 avqust 1998-ci il) tövsiyəsi əsasında
BMT Baş Məclisinin 1999-cu il 17 dekabr
tarixli müvafiq qətnaməsi ilə 12 avqust -
Beynəlxalq Gənclər Günü elan edilib. 

Ümummilli Lider Heydər Əliyev gənclər
sahəsində dövlət siyasətinin uğurla həyata
keçirilməsi məqsədilə bütün dünyaya nü-

munə olacaq daha bir addım atıb - bu sa-
hənin zəruri qanunvericilik bazasının for-
malaşdırılmasını təmin edib. Gənclərin so-
sial, iqtisadi və s. problemlərinin həllinə yö-
nələn, onların öz qabiliyyətlərinin inkişaf et-
dirmələrinə kömək edən fərman və sərən-
camlar, dövlət proqramları bu qəbildəndir. 

Ulu Öndərin gənclərə etimadı bu gün
artıq öz təsdiqini tapmaqdadır. Bu gün öl-
kəmizdə gənclər siyasəti mahiyyət və key-
fiyyətcə yeni mərhələsini yaşayır. Prezi-
dent İlham Əliyev Ulu Öndərin gənclər si-
yasətinə sadiqliyini öz qərarları ilə təsdiq

edir. Gənclərin mənəvi inkişafı, vətənpər-
vərlik tərbiyəsi, xarici ölkələrdə təhsili, so-
sial müdafiəyə ehtiyacı olanların problem-
lərinin həlli istiqamətində görülən işlər,
gənclər təşkilatlarının formalaşması, ha-
belə inkişafı üçün yaradılan şərait və imkan
bu sahəyə böyük diqqətin nəticəsidir.

Gənclər proqramının icrası ilə bağlı Da-
xili Qoşunlarda da bir sıra mühüm addımlar
atılıb və bundan sonra da davam etdiril-
məsi nəzərdə tutulur. Belə ki, gənc hərbi
qulluqçularımızın maarifləndirilməsi, onla-
rın hərbi biliklərinin artırılması istiqamətin-
də bir sıra işlər görülür. Nümunəvi xidmə-
tilə seçilən hərbi qulluqçularımız, şəhid dö-
yüşçülərimizin göstərdikləri qəhrəmanlıq-
lar, Vətən yolunda fədakarlıqla canlarından
keçmələri və digər tərbiyəvi mövzularda
kollektiv söhbətlər aparılır, bu barədə mə-
qalələr hazırlanır, metodiki vəsaitlər dərc
olunur. Eyni zamanda gənclərə vətənpər-
vərlik hissini aşılayan müxtəlif tədbirlər
keçirilir. 

Gənc nəslin tərbiyəsində Ulu Öndər
Heydər Əliyevin və Azərbaycan Respubli-
kasının Prezidenti, Silahlı Qüvvələrin Ali
Baş Komandanı cənab İlham Əliyevin ide-
yaları əsas götürülür. Davamlı olaraq hərbi
hissələrdə şəxsi heyətə ölkə rəhbərliyinin
gənclər siyasətinin əsas mahiyyəti izah
olunur. 

Nəzərə alsaq ki, bu gün ordu qurucu-
luğu prosesində gənclərin rolu danılmazdır
və Silahlı Qüvvələrin əsasını məhz gənclər
təşkil edir, o zaman onların düzgün istiqa-
mətdə formalaşmasına daha çox diqqət
yetirilməlidir. 

Mətbuat xidməti

2 Fevral - Azərbaycan Gəncləri  Günü

Yanvar ayının 8-də Daxili
Qoşunların 12565 saylı hərbi
hissəsinin xüsusi təyinatlıları ilə
xüsusi-taktiki təlim keçirilib.
“Yaşayış məntəqəsində döyüş”
mövzusunda keçirilən təlimdə
hərbi hissənin “Panter” şərti
adını daşıyan xüsusi təyinatlı-
ları şərti silahlı cinayətkarların
qanunazidd əməllərinin qarşı-
sının alınması məqsədilə hü-
cum fəaliyyəti icra ediblər.

Xüsusi-taktiki təlimin planı-
na əsasən, silahların, döyüş
sursatlarının və partlayıcı mad-
dələrin qaçaqmalçılığı, narkotik
vasitələrin emalı və qanunsuz
dövriyyəsi ilə məşğul olan şərti
mütəşəkkil cinayətkar dəstənin
zərərsizləşdirilməsi məqsədilə
hissənin xüsusi təyinatlıların-
dan ibarət qruplar antiterror
əməliyyatına başlayıblar. 

Təlimin keçirilməsində əsas
məqsəd xüsusi təyinatlı dəstə-
nin şəxsi heyətinin döyüş hazır-
lığının, peşəkarlıq vərdişlərinin
və nəzəri biliklərinin artırılması,

döyüş tapşırıqlarının müvəffə-
qiyyətlə yerinə yetirilməsi, cə-
sarətli, təşəbbüskar olması, qə-
ti fəaliyyət göstərilməsi və yük-
sək hərbi intizama riayət edil-
məsi olub.

Şərti adı “Köhnə fabrik” olan
yaşayış məntəqəsində silahlı
cinayətkarlarla mübarizədə isti-

fadə olunan müxtəlif silah nü-
munələrinin tətbiqi ilə yaxın
məsafəli döyüş elementləri icra
edilib və xüsusi təlim keçmiş
xidməti itlərin köməyi ilə silahlar
və narkotik vasitələr aşkar edi-
lərək zərərsizləşdirilib.

Əməliyyat rayonundan qaç-
mağa cəhd edən şərti mütəşək-

kil cinayətkar dəstənin rəhbəri
xüsusi təyinatlılar tərəfindən
pusquya salınıb və ələ keçirilib.

Türkiyə Silahlı Qüvvələri
mənsublarının da izlədikləri tə-
limin uğurla başa çatması mü-
nasibətilə keçirilən mükafatlan-
dırma mərasimində Naxçıvan
Qarnizonunun rəisi general-
polkovnik Kərəm Mustafayev
və 12565 saylı hərbi hissənin
komandiri general-mayor Səlim
Niftəliyev çıxış edərək şəxsi he-
yətin silahlı cinayətkarlarla mü-
barizə vərdişlərinin daim tək-
milləşdirildiyini və təlimlər za-
manı tapşırıqların yüksək pe-
şəkarlıqla icra edildiyini diqqətə
çatdırıblar.

Sonda hərbi qulluqçulara
qiymətli hədiyyələr təqdim
edilib. 

12565 saylı hərbi hissənin 

ştatdankənar müxbir postu

GƏNCLƏRİMİZİN ƏN ÜMDƏ VƏZİFƏSİ VƏTƏNƏ, ÖLKƏMİZƏ, 
DOĞMA TORPAĞIMIZA DAİM SƏDAQƏTLİ OLMAQDIR!

Heydər Əliyev,    
Azərbaycan xalqının Ümummilli Lideri

Yanvar ayının 22-də Daxili İşlər Na-
zirliyinin Daxili Qoşunlarının sıralarına ye-
ni qəbul edilmiş çağırışçılar üçün 25031
saylı hərbi hissədə Nümunəvi Göstərici
Hərbi Orkestr tərəfindən konsert təşkil
olunub. Konsertin keçirilməsində məqsəd
şəxsi heyətin asudə vaxtının səmərəli
təşkili, ruh yüksəkliyinin aşılanması, xoş
əhval-ruhiyyənin yaradılması olub. Qeyd
edək ki, ölkədə davam edən xüsusi ka-
rantin rejimi nəzərə alınaraq, tibbi maska-
lardan istifadə olunmaqla, ara məsafəsi
saxlanılmaqla iştirakçıların klubda yerləş-
məsi lazımi qaydada təmin olunub.

Tədbirdə 25031 saylı hərbi hissə ko-
mandirinin tərbiyə işləri üzrə müavini pol-
kovnik-leytenant Müşfiq Xankişiyev çıxış
edərək proqramı açıq elan edib. O, şəxsi
heyətə xidmət etdiyi müddət ərzində nü-
munəvi, bacarıqlı olmağı və xidmətin çə-

tinliklərinə dözümlülük nümayiş etdirməyi
arzulayıb. Onlara hərbi xidmətin üstünlük-
lərini izah edərək, dövlət və dövlətçiliyə
sadiqlik, Vətənə məhəbbət kimi ən mü-
qəddəs hisslərin, döyüş ruhunun aşılan-
ması, mənəvi-psixoloji durumun yüksəl-
dilməsi məqsədilə Daxili Qoşunların şə-
rəfli döyüş yolu, qəhrəmanları haqqında
məlumat verib. 

Sonra Nümunəvi Göstərici Hərbi Or-
kestrin mahnı ansamblı maraqlı konsert
proqramı təqdim edib. Ansamblın ifa et-
diyi xalq və bəstəkar mahnıları, müxtəlif
növ musiqilər konsertdə iştirak edən hər
kəsin ürəyincə olub, şəxsi heyətin zöv-
qünü oxşayıb.  

Məlumat üçün bildirməliyik ki, bu cür
konsertlərin davamlı olaraq keçirilməsi
nəzərdə tutulub.

baş leytenant Nigar Ağayeva

HƏRBİ HİSSƏDƏ KONSERT
TƏŞKİL OLUNUB

“Əsgər” qəzetinin səhifələrində mütə-
madi olaraq Daxili Qoşunların İdman ko-
mandasının hərbi qulluqçularının nailiy-
yətləri barədə məlumatlar oxucuların diq-
qətinə çatdırılır. İstər respublikamızda, is-
tərsə də dünya ölkələrində keçirilən bey-
nəlxalq əhəmiyyətli turnirlərdə bayrağı-
mızı şərəflə dalğalandıran idmançı hərbi
qulluqçularımız hər birimizin fəxridir. On-
ların məhz Daxili Qoşunlarda bizimlə bir-
likdə xidmət etməsi qürur hissi doğurur.
Bu uğurların davamı olaraq, növbəti
möhtəşəm qələbə xəbərini Sloveniyanın
Ruşe şəhərindən aldıq. Belə ki, bu şəhər-
də yanvarın 12-dən 16-na kimi keçirilən
Qran-Pri yarışında iştirak edən Daxili Qo-
şunların idman komandasında məşqçi-
müəllim kapitan Ruslan Lunev Azərbay-
can Respublikasını və Daxili Qoşunları
layiqincə təmsil edərək, ilin ilk qızıl me-
dalını qazanıb. İdmançımız 17 ölkədən
163 idmançının qatıldığı beynəlxalq tur-
nirdə 10 metr məsafədən pnevmatik ta-
pançadan sürətli atəşaçmada bütün rə-
qiblərini geridə qoyaraq birinci yerin sa-
hibi olub. 

Qazandığı bu uğur idmançı ailəsində
dünyaya gələn Ruslanın ilk qalibiyyəti
deyil. 

Həyatının bir anını belə idmansız
təsəvvür etməyən kapitan Ruslan Lunev
ən böyük qələbəsini isə IV İslam Həm-
rəyliyi Oyunları zamanı qazanıb. Xatırla-
daq ki, o, yüksək nəticə göstərib, pnev-
matik tapança ilə atəşaçmanın bütün təs-
nifatları üzrə rəqiblərini üstələyərək beş
qızıl medalın sahibi olub. Sözügedən ya-
rışlar zamanı medalların sayına görə
fərqlənən qalib idmançı kimi adını tarixə
yazdırıb.

baş leytenant 

Nigar Ağayeva

İdman

İDMAN KOMANDASININ 
UĞURLARI DAVAM EDİR

